
2022KO UZTAILAREN 26KO EBAZPENA
Aztertu da Gardentasunaren Foru Kontseilu honetan Enrique Fernandez de Pinedo Alvarez de Arkaia jaunak aurkeztutako erreklamazioa (NAN: xxxxx; jakinarazpenetarako helbidea: Bizente Goikoetxea, 2, PK 01008, Gasteiz; helbide elektronikoa: ehbildu@jjggalava.eus, jakinarazpena eskuragarri dagoela jakinarazteko).
AURREKARIAK
Lehenengoa.- Enrique Fernandez de Pinedo Alvarez de Arkaia jaunak aurkeztutako eskaeratik ondorioztatzen denez, EH Bildu batzarkide taldeak toki erakundeen zerbitzuen benetako kostuari buruzko urteko informazioa Aldundiaren web orrian argitaratzeari buruzko kontrol ekimen batzuk planteatu zituen Arabako Batzar Nagusietan, Gobernu Kontseiluaren abenduaren 9ko 59/2015 Foru Dekretuaren 7.2 artikuluan xedatutakoaren arabera.
Bigarrena.- Lurralde Orekaren Sailak emandako erantzunekin ados ez zegoenez, eta 59/2015 Dekretuan xedatutakoa urratzen ari dela iritzita, Fernandez de Pinedo jaunak idazki bat aurkeztu zuen Arabako Foru Aldundiaren Erregistro Orokorrean, 2022ko maiatzaren 9an, Gardentasunaren Foru Kontseiluari honako irizpen hau eskatzeko: i) Ea Aldundia 59/2015 Dekretuaren 7. artikulua betetzen ari den; ii) Ea Aldundia Gardentasunaren, Herritarren Parte-hartzearen eta Gobernu Onaren 1/2017 Foru Arauaren 17. eta 26. artikuluak betetzen ari den, Lurralde historikoko toki erakundeek emandako zerbitzuen benetako kostua bere web orrian argitaratzeari dagokionez.
OINARRI JURIDIKOAK
1. Erreklamatzaileak egindako eskaerari dagokionez, aztertu behar da ea eskaerak betetzen dituen erreklamazio hori azaltzeko beharrezko diren betekizunak; izan ere, Gardentasunaren, Herritarren Parte-hartzearen eta Gobernu Onaren otsailaren 8ko 1/2017 Foru Arauaren 35.5 artikuluaren arabera, oinarrizko legerian ezarrita daude, hau da, gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legean.
2. Nola eta Arabako Foru Aldundia den erreklamazioa aurkezten zaion erakundea, bat dator Gardentasunaren, Herritarren Parte-hartzearen eta Gobernu Onaren otsailaren 8ko 1/2017 Foru Arauaren aplikazio eremu subjektiboarekin.  

Beste alde batetik, bat etorriz 1/2017 Foru Arauaren lehen xedapen gehigarrian eta Foru Gobernu Kontseiluaren otsailaren 21eko 5/2017 Foru Dekretuan xedatutakoarekin, Gardentasunaren Foru Kontseiluak, zeinari aurkeztu baitzitzaion erreklamazioa, badu foru erakunde horren gaineko eskumena.
3. Behin egiaztaturik erakunde erreklamatua Gardentasunaren 1/2017 Foru Arauari lotzen zaiola eta Gardentasunaren Foru Kontseiluaren eskumen subjektiboa, egiaztatu behar da, ondotik, ea baden egiaz informazio publikoaren eskaera bat, zeren eta, 1/2017 Foru Arauaren eta otsailaren 21eko 5/2017 Dekretuaren arabera, kontseilu horrek ez baitu eskumenik bestelako auzirik aztertzeko.
Zehazki, 1/2017 Foru Arauak gardentasuna bi alderditan arautzen badu ere (publizitate aktiboa, hau da, informazio publiko garrantzitsuaren konpromisoa, bilketa eta hedapen proaktiboa, eta, bestalde, pertsona guztiek informazio hori eskuratzeko duten eskubide subjektibo gisa), 5/2017 Dekretuaren 2. artikuluak, Gardentasunaren Foru Kontseiluaren eskumenak finkatzean, hari eskumen hau besterik ez dio egozten: “informazio publikoa eskuratzeko eskubidea gauzatzeko ukapen tazitu eta berariazkoaren aurrean egiten diren erreklamazioak ezagutzea eta ebaztea. Beste eginkizun batzuk ere agindu ahal zaizkio, betiere Aldundiaren gardentasunaren alorrekoak”. 
Gaur egun, ez zaio inolako enkargu edo mandatu gehigarririk egin kontseilu honi, eta, beraz, bere gainbegiratze eremua Aldundiaren informazio publikoa eskuratzeko eskaerak ukatzearen aurkako erreklamazioetara mugatzen da.  Ez zaio egotzi beste funtziorik, hala nola webgunearen bidez edo egoitza elektronikoaren bidez hedatu beharreko eta interesdunak ez izanik herritarrek modu orokortuan eskuratzeko foru informazioko publizitate aktiboaren betebeharrak betetzen direla kontrolatzea.
Ondorioz, kontseilu honi ez zaionez egokitzen fiskalizatzea foru sektore publikoa osatzen duten erakundeek beren web orrietan legez eskatzen den informazio guztia behar bezala argitaratzen duten ala ez, ezin zaie erantzun Fernandez de Pinedo jaunak eginiko galderei. 
Horregatik guztiagatik, Gardentasunaren Foru Kontseiluak, aho batez, hau hartu du:
EBAZPENA
Lehenengoa. Ez onartzea Enrique Fernandez de Pinedo Alvarez de Arkaia jaunak aurkeztutako erreklamazioa, Arabako Lurralde Historikoko toki erakundeek emandako zerbitzuen benetako kostua argitaratzeari buruzkoa. 
Bigarrena. Ebazpen honek administrazio bidea amaitzen du, eta beraren aurka, administrazioarekiko auzi errekurtsoa aurkeztu daiteke Gasteizko Administrazioarekiko Auzietako Epaitegietan, bi hilabeteko epean, ebazpen hau jakinarazi eta hurrengo egunetik aurrera. 

